
Lefel Hyfedredd
Detholiad o lyfr Dr Gerwyn Elias, Anodd Credu, Gwasg y Lolfa. 

Diolch i’r Lolfa ac i’r’ Faner Newydd’ am ganiatâd i ddefnyddio’r darn.

Anodd Credu

Rhyfedd iawn yw'r cysylltiad rhwng y corff a'r meddwl. Does dim amheuaeth fod y meddwl yn gallu effeithio ar y corff er da neu er drwg. Gwelais lawer o achosion lle'r [image: image2.jpg]Q Nile)s




oedd iselder a dychmygion du wedi creu salwch corfforol.

Y mae un achos sydd wedi aros yn y cof wedi'r holl flynyddoedd. Roeddwn i'n feddyg ifanc bryd hynny ac yn gweithio fel meddyg mewn ysbyty. Dyn dros 50 oed oedd y claf ac wedi'i anfon ataf gan un o'r arbenigwyr meddygol gyda diagnosis o gancr ar y cylla.

Y bwriad oedd i ni ei baratoi ar gyfer triniaeth lawfeddygol, sef, os yn bosibl, torri'r cancr i ffwrdd. Fe es i i siarad â'r claf y diwrnod cyn ei lawdriniaeth, ac roedd y cyfan yn edrych fel cancr - poen yn y lle arferol, colli pwysau, ddim yn bwyta ac yn y blaen. Roedd y pelydrau X yn dangos fod rhywbeth o'i le ond heb ddangos dim byd pendant.

Penderfynodd yr Athro fynd ymlaen â'r llawdriniaeth, ac felly y bu. Roeddwn yn cynorthwyo gyda'r llawdriniaeth ac agorwyd y bola, i lawr i'r cylla, rhyw dair modfedd o doriad. Doedd dim i'w weld o'i le! Edrychwyd ar bopeth arall, yr afu, y pancreas ac yn y blaen, ond roedd y cyfan yn iach. Roedd yn rhaid wynebu'r canlyniad.

Pan ddaeth ato'i hun dywedais wrtho nad oedd dim yn bod arno. Ar y dechrau doedd e ddim yn fy nghredu, ond wedi chwarter awr o bwysleisio, derbyniodd fy ngair, a dywedais y byddwn i 'nôl drannoeth i'w holi. Wrth ei holi'n fanwl daeth yn amlwg fod iselder ysbryd arno, a ffobia am gancr. Dri mis ynghynt roedd wedi darllen llyfr oedd yn rhoi symptomau cancr, ac roedd e wedi dod i'r casgliad mai cancr oedd arno ef, ac nad oedd yn bosibl iddo fod yn unrhyw beth arall! Roedd y meddwl wedi 'creu' y symptomau. 

Tasg 1
Gweithiwch gyda phartner:
1. Nodwch y rhesymau pam roedd pawb yn meddwl bod y claf yn dioddef o gancr.  
2. Esboniwch beth ddigwyddodd pan gafodd y claf lawdriniaeth.
3. Trafodwch y paragraff olaf gan nodi beth yw barn y meddyg am gyflwr y claf.

Tasg 2
Gweithiwch mewn grwpiau:

Yn y darn mae’n dweud ‘Rhyfedd iawn yw'r cysylltiad rhwng y corff a'r meddwl.’
Trafodwch y gosodiad hwnnw gan ddweud a ydych chi’n credu hynny neu beidio, gan roi rhesymau.
Tasg 3
Defnyddiwch y geiriau canlynol mewn brawddegau:
Iselder

Llawdriniaeth

Arbenigwyr

Amheuaeth

Salwch
Tasg 4
Ceisiwch greu geiriau eraill o’r canlynol:

Cysylltiad e.e. cysylltu, cyswllt .....

Meddyg

Canlyniad

Creu

Corff

